Күзәтүчәнлек, игътибар, хәтерне үстерү һәм белемнәрне ныгыту алымнары
Җәүһәрия ҖАМАЛЕТДИНОВА,

Буа районы Н.Г.Фәизов исемендәге Яңа Тинчәле урта мәктәбенең башлангыч сыйныф укытучысы
Күп еллардан бирле башлангыч сыйныфы укытучысы булып эшләү дәверендә укучыларның аерым темалардан белем һәм күнекмәләрен системалаштыру, ныгыту, күзәтүчәнлекне һәм игътибарны, хәтерне үстерү өстендә төрле алымнар кулланам. Дәрес җитди дә, кыен да, шатлыклы да булырга тиеш дип уйлыйм. Моңа ирешү өчен, дәресләрдә балаларның игътибарын, күзәтүчәнлеген, иҗади күзаллавын, логик фикер йөртүен үстерү өчен шартлар булдырырга кирәк.

Мәктәптә укучының төп эшчәнлеге уку булса да, аның кызыксынулары, дөньяны танып-белүе уен эшчәнлеге белән тыгыз бәйләнгән. Дәресләрдә уеннар уйнау балаларга белемне яхшы үзләштерергә ярдәм итә, мөстәкыйльлек, җитезлек, игътибарлылык сыйфатлары да тәрбияли. Уеннар өйрәнгән кагыйдәне, теманы аңлауга, алган белемнәрне кабатлауга һәм ныгытуга булыша. Бу уеннарны слайдлар ярдәмендә яки төркемнәрдә эшләргә дә була. Шулай эшләгәндә, нәтиҗәсе тагын да отышлырак. Уен барышында, йомшаграк укучы балаларга аеруча игътибар итәм. Аларда үз көчләренә ышаныч тәрбияләргә тырышам. А.С.Макаренко әйткәнчә: «Яхшы уен яхшы эшкә охшаган». Балаларны дәресләрдә сөендерергә, дәртләндерергә кирәк. Моның өчен түбәндәге алымнардан файдаланам: 
1. Беренче сыйныфта саннарның тәртип номерларын һәм төсләрне тану, аеруны ныгыту өчен, балаларга ун чәчәк яки бүтән рәсем ясаган карточкалар бирәсең һәм икенче чәчәкне сары төскә, бишенчене кызыл төскә, уң яктан өченчене зәңгәр төскә буярга дип әйтәсең һ.б.
2. Алфавитны үтеп бетергәч, сайтка яки тактага төрле рәсемнәр эленә. Төрле хәреф әйтәсең, балалар шул хәрефкә башланган рәсемне табарга, шул хәреф сүзнең кайсы иҗегендә килгәнен әйтергә һәм тактага шул хәрефне язып күрсәтергә тиеш.
Алфавитка мөнәсәбәтле биремнәргә нигезләнгән төрле уеннар оештырырга мөмкин:
– Өстәлдәге хәрефләрне алфавит тәртибендә кем беренче төзеп бетерә?

– Алфавит тәртибендәге хәрефләргә сүз уйларга һәм хәрефне алып калырга, кем күбрәк хәреф җыя?

– Сыйныф укучылары, фамилия яки исемнәренә нисбәттә, алфавит тәртибендә тезеләләр (яки бер бала чакырып тезә).
– Төрле иҗекләр әйтелә, балалар сүзләр төзиләр (тактада яки дәфтәргә язып эшләргә була).
– Ел фасыллары рәсемнәрен укытучы әйткән билгеләр буенча аера белергә, ни өчен шулай дип уйлавын сөйләп бирергә (сөйләм телен үстерә);
– Төркемнәргә бер сүз бирелә, шул сүзнең соңгы хәрефенә башланган сүз язарга. Кайсы төркем күбрәк сүз уйлап таба?

– Тактага бер сүз языла һәм кайсы укучы шул сүз белән иң озын җөмлә төзи, шул җиңүче була.
– Тактага җөмлә языла. Мәсәлән: Мин мәктәптән кайткач ... (балалар дәвам итәләр). 
– Текстны укыгач, бер җөмләне истә калдырып (ятлап), тактага чыгып язалар һәм үзләре тикшерәләр.
– Җөмләнең иясе белән хәбәре генә языла. Балалар аны төрле сүз төркемнәре өстәп тулыландыралар.
– Сүз төркемнәренең сораулары гына языла. Шуңа карап, сүзләр уйлап җөмләләр төзергә кушыла. 

– Кош, җанвар рәсемнәре яки язучы портреты буенча укучылар үзләренең белгәннәрен сөйлиләр, соңыннан мин өстәмәләр кертәм (төрле фәннән төрле темага оештырып була).
3. Математикадан мәсьәләләр төзергә өйрәнүне дә балаларның кибеттән үзләре алган әйберләре турында сөйләтү формасында оештырабыз. Бу шөгыль төркемнәрдә бик яратып башкарыла. Мәсәлән:
– Ничә сум акчасы булган?

– Нинди әйберләр алган?

– Аларның бәяләре, һәр алган әйбер ничә сум тора?

– Ничә сум акчасы калган?

Бу мәсьәләләргә кире мәсьәләләр дә төзибез. Бу алымнарны презентация белән куллану бик отышлы.
Так һәм җөп саннар темасын үткәндә так санны әйтәсең, ә җөп сан урнына кул чабарга. Кем озаграк саный, шул җиңүче була.

Һәр укытучы укучыларына җиңел һәм кызыксынып укуга ярдәм итәргә тырыша. Балаларда мөстәкыйльлек тәрбияләү һәм телдән исәпләү күнекмәләрен үстерү өчен, математик чылбыр ярдәм итә.

Тапкырлау таблицасын ныгыту өстендә эшне «Чылбыр төзү» уены ярдәмендә үткәрергә була: Бер сан языла. Мәсәлән: 56 : 7 = 8 * 9 = 72 : 9 = 8 * 3 = 24 : 6 = 4 * 5 = 20 : 5 = 4 ... һ.б. Кемнең чылбыры озын, шул җиңүче була. Бу уен, телдән исәпләү күнекмәсен үстерү белән бергә, тәрбияви әһәмияткә дә ия: балалар үзләре дә шундый чылбыр төзиләр. 
Балалар парта өстенә башларын куялар, күзләрен йомалар. «Мин бер сан уйладым, аны 5кә бүлгәч, 8 килеп чыга. Мин нинди сан уйлаганмын? Башыгызны күтәрмичә генә, шул санны бармакларыгыз белән күрсәтегез». Һәр бала янына киләм, бармакларына кагылам: «Дөрес!... Дөрес түгел!» – дип әйтәм.

Ун эчендә саннарны кушу һәм алуны, тапкырлау таблицасын ныгытуны, түгәрәк саннарны кушу һәм алуны, ике урынлы саннарны кушу һәм алуны туп белән уйнап ныгытабыз: «36 : 4 ничә була?» дигән сорау куям да тупны укучыга бирәм. «9», – ди укучы, тупны кире миңа бирә һ.б.
Яраткан хәрефең белән сүзләр яки яраткан саның белән мисаллар язарга да өйрәнәбез. Балалар югарыда күрсәтелгән уеннарны бик теләп башкаралар. Аларга бигрәк тә төркемнәрдә эшләү ошый, чөнки бу вакытта йомшаграк укучылар да читтә калмый, алар да үз фикерләрен әйтә алалар, ә көчлерәк укучылар аларның җавабын тулыландыралар. Шуңа без күбрәк төркемнәрдә эшләргә тырышабыз.
Дәресләрдә һәр баланы активлаштырырга тырышам. Класс эшчәнлегенә укытучы гына түгел, укучылар да җитәкчелек итә. Һәр укучыга көче җитәрдәй биремнәр тәкъдим ителә һәм аны ничек үтәү тәртибе аңлатырга кушыла. Бала классны үзенә ияртеп эшләтә. Иптәшләренең мисалны ничек чишүе аңа бәйле. Укучы аңлатманы дөрес, ачык, һәркем ишетерлек итеп әйтергә тиеш. Бу сөйләм культурасын үстерүгә ярдәм итә. Дәресләрдә балаларга логик мәсьәләләр дә, тест эшләре дә тәкъдим итәм. 

Рус һәм татар теле дәресләрендә укучыларның орфографик күнекмәләрен ныгыту өчен күрмә-ишетмә диктантлар үткәрү зур нәтиҗәләр бирә. Балалар бик теләп үзләренең хаталарын (кызыл пасталы ручка белән) тикшерәләр һәм кем кайсы кагыйдәне үзләштермәгәнлеккә нәтиҗә ясыйбыз.
